
Papel niná Judas tepyaca

1Napj ne Judas, Jacobo jatjam napj. Jesucristo
jomozonapj. Ninananapjpyacnunpjüwaympes,
nun Dios ts'uyupan mpes. Dios la nu t'ya. Jupj
pajal quelel la nusiji nun. Jupj nu jyama nun, ca
Jesucristo cus ncon ̈có lovin. 2Najas Dios ca pajal
nucopj mp'a'sas, malala nu pyala na. Najas nun
ma nujola nsem pjü mpes, jupj la numijis. Najas
Dios pajal ca quelel la numijis lovin.

3 Mpülücpan, napj po quelel pyactsja popelses
nun mpes. Dios la tjiji pjü way cupj ca 'ücj mpat-
jaquecj jupj lal. Po quelel pyactsja napj niná po'ó.
Newa nin, ma ca mpac niná quinam. Napj nola
Dios jos p'a po'o pyac quinam. Ninana ca mpac:
ponajasnunpajal tsji' lojí Jesucristompes. Mponé
nun püna tepyonecj jupj po'ó. Mvelé wa nun p'a
jis lal nun poné niná. Ninana tepyonecj Dios sin
tji'yüsa lis tjiji jupj ts'uyupan. T'üc' waytsja niná.
Newa t'üc' niná. 4Niyom nepénowa nun popé ma
nin javelepj. Lyájasa p'in tjiquil yupj nun nt'a, 'a
jis mulus ne'aj nun jis lal. Mop'in malala yupj.
Pajal püna profetapan tapac yupj sin po'ó. Yupj
tapac Dios ca jis capj ntülüs malala lajay mpes.
Ninana noyomesma jisas Dios. Yupj javelepj Dios
'ücj perdonar la siji, mpes 'ücj pajal malala nyuca
lajay. Yupj javelepj t'üc' tulucj. Yupj jatsüpün
Jesucristo p'in 'ücj qjuisí jütüta. Yupj jatsüpün jupj
cupj qjuis Jepa.

Dios ca jis capj ntülüs yupj, p'a jis capj tyüla
jinwá.

5 Nun solejé qjuis Jepa Dios jis capj tjep'ya'sa
pjü israelpan püná. Jis capj tjep'ya'sa 'ücj jis la
winin Egipto mpe, ne'aj malala tepyala mpes. Lo-
copyaya nepénowa yupj sin popé ma topon Dios
tjevelá. Ma topon, pjü way jis tji'yü'na Dios. Pjü
niná nun solejé. Napj najas niná nujola mpalas.
6 Nujola tapalas wa angelpan jis tepyala. Pajal
püna angelpan nepénowama quelel jajütütsjaDios
sin tjejyama nt'a. Yupj tjil Dios tje'yaya tapatja
mpe. Mpes Dios tsyu'pa si manuna yupj quinam,
pajal püste nt'a. Ne'aj tsyu'pa jatja lovin, jis capj
tyüla nas. Ts'ac' p'a wa jis capj ntülüs yupj.

7 Nujola tapalas wa nun, Dios jis capj tyüla wa
Sodoma po'o tapatja, Gomorra mo'o tapatja nin
p'iyá, ne'aj p'in tapatja nin p'iyá. Yupj malala la
tjajay ángel malalapan jinwá. Niyom ne'aj tjama-
nun niyom p'a wa. Ma jisastsja nequem. Nequem
p'a nequem jis lal tjelyawun ̈. Ma jisastsja niyom.
Pajal malala quelel lajaytsja. Yupj lajaytsja pjü
gente lajay jin tulucj. Dios jis capj tyüla. Nin jis
tepyala yupj, mpes cupj jus nlayecj jupj jis capj
tyülamalala nyuca lajay. Jis mü'ümüs ca lovin.

8 Ninana noyomes nun mpe, nin p'iyá lajay,
Sodoma po'o tapatja la tjajay jinwá. Yupj javelepj
Dios la tjiji yupj malala tjunuc püste na. Javelepj
Dios sin tji'yüsa la tjiji 'ücj malala lajay. T'üc' way
pajal malala nyuca lajay jis p'üy lal. Ma jisas
p'a wa se jütütj yupj. Malala javelepj wa tsjun
po'o patja mpes. 9 Yupj noypan tulucj, mop'in
nin javelepj. Ángelmás püné ma malala vele yupj

jinwá. Ángel más püné Miguel ló. T'üc' way jupj
püné, newamamalala vele p'a po'ó. Moisés tepe'e
na, diablo jostsja Moisés jüp'üy. “Ma polel lo t'as”,
tjevele Miguel. Miguel ma jas tjevele diablo po'ó.
Ma malala tjevele diablo po'ó. Niná tjevele p'in:
“Najas qjuis Jepa Dios cyapj velele”, nin tjevele
jupj.

10Niyom nepénowa nun nt'a patja, pajal malala
javelepj ma sin 'yüsa po'ó. Animalpan sin 'yüsa,
ninana sin 'yüsa niná. Animalpan jinwá yupj, ma
yola yupj. Yupj sin 'yüsa yupj quelel malala nyuca
lajay mpes. Ninana quelel lajay mpes ca Dios jis
capj ntülüs.

11 Malala ca jis mpalas yupj. Caín püna la tjiji
jinwá lajay yupj. Yupj pülücj jisas t'emel. Nin
mpes yupj quelel lajay Balaam la tjiji jinwá püná.
Ma quelel lajay Dios jyü'ta jinwá. Coré la tjiji
jinwá lajay yupj. Pajal püna Coré ma quelel líjitsja
Dios tjijyü'tá; yupj nin wa. Mpes pjü malala ca jis
mpalas wa yupj, Coré pjümalala tepyala jinwá.

Niná noyomes pajal yola yupj p'iyámpes.
12Niná noyomes jalá wa nun jis lal, 'a numyula

na Dios mpes. Yupj malala lajay mpes, la p'a wa
yola nun malala wa. Nun quelel 'üsüs lojí; mop'in
yupj pajal malala. Yupj ma se mayca malala lajay
mpes. Pajal yola yupj p'iyá mpes. Ma yola la
p'a mpes. Niná noyomes mol ma jive jinwá yupj.
Mol niná lüpjǘ lal jama, nin p'in. Niná noyomes
sine lejen ̈ ma vyala jinwá yupj 'ots'ipj. Sine lejen̈
tecya'lin̈ jinwá yupj, jis ts'il topocj jinwá. Yupj ma
polel lajay 'üsüs. 13Ninánoyomespoquelelmalala
lajay. Mar pajal lo pjets'epjets'e jinwá yupj. Mar

pajal lo pjets'epjets'e na, te way p'yoya jupj 'üsǘ
la nt'a. Nin p'iyá niná noyomes. La p'a 'ücj januc
yupj malala lajay. Ma quelel 'üsüs lajay Dios jos
jin, mpes ma polel sin 'yüsa lajay la p'a wa Dios
mpes. Yupj pjulacj palá tinca jinwá. Dios nasa 'ücj
la tjiji ca'aj jis capj la tül. Ne'aj pajal püste lovin.

14 Pajal püna Enoc tjevele Dios mpes. Tjevele
ca nin jis mpalas niná noyomes. Enoc pajal püna
tüpü'ü. Adán yom mwalá waytsja. Adán ts'uyupj
jis ts'uyupj jis tjamanun watsja. Yupj jis ts'uyupj
noypan jis tepyalana, yupj p'iyá jis ts'uyupj tjama-
nun. La siete nin tepyala na Adánmpe, tjemya'na
wa Enoc. Enoc tjevele: “T'üc' way qjuis Jepa Dios
ncuwim jupj angelpan pajal pülücj jis lal, yupj ne
jupj juts'a'á. 15 Dios p'iyá ca mveles ncu gente
'üsüs la tjajay. Ca mveles wa ncu malala la tjajay.
Jupj ca mveles Dios ma jisas t'üc' way malala la
tjajay, mpes jupj ca jis capj ntülüs yupj. Yupj
lajaytsja malálatsja pajal jupj lal. Jupj ca mveles
ninánoyomesmalala tjowelepj jupj po'ó, yupj jupj
ma jisas mpes”, nin tjevele Enoc.

16 Niná noyomes jat' javelepj lovin. Mop'in
javelepj p'a po'ó. Yupj quelel malala lajay, ne nin
lajay. Yupj jisas mpes p'in nin lajay. Yupj javelepj
la p'a jis lal yupj p'iyá pajal 'üsüs. Yupj javelepj la
p'a wa 'üsüs 'ots'ipj; ma t'üc' way yola la p'a 'üsüs,
jisas yupj ca jis capj mp'a'sacj la p'in, mpes nin
javelepj yupj.

Yupj pajalmalala. Nun ca lamüjí Dios jos jinwá.
17 Natjampan, po ma malala la müjí yupj la-

jay jinwá. Nujola tapalas apostolpan tjowelepj
nun jis lal. Yupj sa con̈tsja qjuis Jepa Jesucristo.

18 Apostolpan tjowelepj nun jis lal: “P'a jawas
nepénowa ca la mpjüts'ünücj nun poné po'ó. Yupj
ma ca quelel la mijicj Dios jos jinwá. Yupj ca la
mijicj yupj p'in jisas jin. Nin ca la mijicj Jesucristo
jac' na”, nin tjowelepj apostolpan.

19 Niná noyomes malala javelepj, mpes Dios
ts'uyupan ma pjü nin p'iyá yola quinam. Niná
noyomes gente jinwá lajay la p'in. Dios Cjües len̈
yupj jisas mo'ó. 20Natjampan, po ma yupj jinwá
la müjí. Lovin jis capj mp'a'sá nun popé, yupj ca
'ücj lamijicj Dios jos jinwá. Nunnasanusin tji'yüsa
Jesucristo mpes, mponé niná lovin. Pajal 'üsüs
way niná. Nun ca mvelé Dios lal lovin. Nun welé
na Dios lal, nin ca mvelé jupj Cjües jos jin. 21Nun
solejé Jesucristo nucopj p'ya'sa, jupj ne cupj qjuis
Jepa Püné. Jupj jola nunmpes. Jupj ca lamijis nun
campatjaqué lovinDios lal. Quina newa potjaqué
qui'á. Quina lu nucú jupj ca nin lamijis nunmpes.
Lu nucú na, ca nin la müjí Dios jos jinwá. Mpes
Dios ca 'üsüs lamijisnunmpes, jupj quelel lanusiji
mpes.

22 Nepénowa sey c'a; jis capj mp'a'sá mponecj
yupj. 23 Nepénowa malala quelel lajay wa yupj.
Pajal tsji' lamüjí nun, ca len ̈way jismü'ü'süs yupj.
Ma 'üsüs lajay, campen̈ yupj. P'awitjacj nasa pajal
malala nyuca lajay yupj. Jis capj mp'a'sá ma ca
malala lamijicj quinam. Pajal 'in tjajama nun,ma
ca quelel malala la müjí yupj jinwá. Locj meyá
nsem malala lajay mpes. Ma ca nujos nsem yupj
nin lajay.

24-25Dios 'ücj nucopj p'ya'sa nun mamalala lojí.
Mpes jupj ca 'ücj mveles nun ma malala. Nin ca
mveles, jupj wolap'a'a lüjüqué na. Nin mpes nun



JUDAS 24-25 vi JUDAS 24-25

ca pajal 'ücj nujisas nsem. Jupj pajal 'üsüs. Jupj
pjaní p'inDios. Jupj la tjiji cupj 'ücj campatjaquecj
jupj lal, qjuis Jepa Jesucristo mpes. Najas ca pjü
mvelecj Dios pajal 'üsüs. Najas jupj Jepa nsem pjü
way mpes. Najas jupj ca pajal püné nsem, ca jupj
pjü müjü'tüs. Jupj nin p'iyatsja lovin. Najas ca nin
nsemquinam. Najaswa ca nin nsem lovin. Amén.

